Nafarroako Parlamentuko Mahaiak, 2013ko irailaren 30ean egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Bildu-Nafarroa parlamentu-taldeak Nafarroako Ogasun Publikoari buruzko apirilaren 4ko 13/2007 Foru Legea aldatzen duen Foru Lege proposamena aurkeztu du, eta presako eta irakurketa bakarreko prozeduraz izapidetu dadin eskatu du.

Hori horrela, Legebiltzarreko Erregelamenduko 110., 111., 148. eta 158. artikuluetan ezarritakoarekin bat, Eledunen Batzarrari entzun ondoren, hona ERABAKIA:

1. Agintzea Nafarroako Parlamentuko Aldizkari Ofizialean argitara dadin Nafarroako Ogasun Publikoari buruzko apirilaren 4ko 13/2007 Foru Legea aldatzen duen Foru Lege proposamena.

2. Foru lege proposamena presako prozeduraz eta irakurketa bakarrean izapidetzea.

3. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako, eta adieraztea bere iritzia emateko epea zortzi egunekoa dela.

4. Zuzenketak aurkezteko epe bat irekitzea, zeina bukatuko baita eztabaidari ekiteko Osoko Bilkuraren aurreko egunaren eguerdiko hamabietan. Zuzenketak Legebiltzarreko Mahaiari aurkeztu beharko zaizkio.

Nafarroako Ogasun Publikoari buruzko apirilaren 4ko 13/2007 Foru Legea aldatzen duen Foru Lege proposamena

ZIOEN AZALPENA

Nafarroako Foru Eraentza Berrezarri eta Hobetzeari buruzko 13/1982 Lege Organikoaren 18. artikuluak ezartzen duenez, “Diputazioak Nafarroako Parlamentuari bere jarduera ekonomikoaren berri emanen dio, Parlamentuak hura kontrolatu ahal izan dezan”.

Nafarroako Ogasun Publikoari buruzko 13/2007 Foru Legeko hitzaurrean esaten da “gardentasuna” dela bere “printzipio ukaezinetako bat” dirusarrera eta gastu publikoak behar bezala kudeatzen direla bermatzeko, eta bere artikuluetan sarritan aipatzen da beharrrezkoa dela Nafarroako Parlamentuak Gobernuaren erabakiak eta aurrekontu-kudeaketa kontrolatzea.

VI. Legegintzaldiko Erregelamendu Batzordean proposatu zen, argi zegoelako parlamentariek aurrekontu-kudeaketari buruzko informazio aski ez zeukatela, “nolabaiteko aurrekontu-bulego bat sortzea, aurrekontu-betetzeari dagokionez parlamentariek unean-unean duten informazioa hobetzeko”.

Nafarroako Gobernua osatzen zuten parlamentu-taldeetako eledunak proposamenaren aurka azaldu ziren, eta proposatu zuten Nafarroako Foru Komunitateko Administrazioak bere aurrekontu-kudeaketako sistemarako sarbide informatikoa ematea foru parlamentariei, zehaztuko ziren baldintzetan eta sistemaren segurtasunerako beharrezkoak ziren bermeekin betiere.

Horren ondorioz, Nafarroako Parlamentuaren Erregelamendua aldatu zen, eta, Gobernuko alderdiek proposatuta, ondoko testua onetsi eta gehitu zitzaion Erregelamenduaren 14. artikuluari, 5. idatz-zati gisa:

“5. Nafarroako Foru Komunitateko Administrazioak bere aurrekontu-kudeaketako sistemarako sarbide informatikoa emanen die foru parlamentariei, zehaztuko diren baldintzetan eta sistemaren segurtasunerako beharrezkoak diren bermeekin betiere”. 

Zazpi urte igaro dira erabaki hori hartu zenetik, eta Nafarroako Parlamentuko Erregelamenduko 14.5 artikulu hori indarrean dago VII. Legegintzaldiaren hasieratik; eta lehen bezala jarraitzen dugu. Alegia, foru parlamentariok ez daukagu Nafarroako Foru Komunitateko Administrazioaren aurrekontu-kudeaketako sistemarako sarbide informatikorik.

Nafarroako Foru Komunitateko Administrazioaren aurrekontu-kudeaketako sistemak baditu gaur egun sistemaren segurtasun-bermeak; horren froga da sistemarako sarbidea daukala Nafarroako Kontuen Ganberak, zeina organikoki Nafarroako Parlamentuaren menpeko erakundea eta funtzionamenduaren aldetik autonomoa baita.

Hori da, hain zuzen ere, Parlamentuaren Erregelamenduko 14.5 artikuluan aurreikusitako sarbide-mota eta foru lege proposamen honen xede dena. Egindako kontsultek erakusten dute ez dagoela konponbide errazik ez duen arazo teknikorik.

Artikulu bakarra.

1. Foru lege horretako xedapen gehigarri bakarra aldatzen da, hemendik aurrera “lehen xedapen gehigarria” izena hartuko baitu.

2. Bigarrren xedapen gehigarri bat gehitzen da. Hona horren testua:

“Nafarroako Foru Komunitateko Administrazioak aurrekontu-kudeaketako bere sistemarako sarbide informatikoa emanen die foru parlamentariei, Kontuen Ganberari eta Parlamentuko zerbitzu informatikoei, Nafarroako Kontuen Ganberak gaur egun dituen sarbide eta prestazio informatikoen baldintza beretan, gutxienez ere”.

Azken xedapena.

Bigarren xedapen gehigarrian araututakoa egin beharko da hura indarrean sartu eta hiru hilabeteko epean gehienez ere.

Indarrean sartzea.

Foru lege hau Nafarroako Aldizkari Ofizialean argitaratu eta biharamunean sartuko da indarrean. 

